
RADTKE, MARION (58): Opas Beerdigung

Jo, dat wor die eetste Beerdigung, wo
ich die Ehre hatt draan deilzonemme. 

Dä es irgendwie op Hellig Ovend oder
am eetste Weihnachtsdag gestorve. Jetz
weed zwesche Weihnachte un Neujohr,
zwesche de Johre, weed nit beerdig oder
woodt nit. Un et wor ärg kald un dä Bod-
dem wor gefrore. Dat heiß, die kunnte
gar nit richtig buddele för dat Loch uszo-
hevve. Die Beerdigung woodt dann quasi
Mitte Januar durchgeföhrt. 

Et wor ävver immer noch ärg kald. Wenn
jetz ävver ne Schötzekünning, ne ehemalige Schötzekünning beerdig weed, dann kumme die
Schötzebröder em Quartett vun der Kapell un blose däm noch jet för der Wäg. Dat Problem
met Blosinstrumente un Temperaturen es jetz folgendes: Je kälder et es, ömsu verstemmter
klingk dat Blech. 

Mir stundten all jetz öm dat Loch eröm un die woren do dä Trauermarsch am Blose oder
sage mer ens, versöke zo blose. Mer moote laache, dat ging gar nit anders, ävver jeder dät
sich si Täschedoch vört Geseech halde un schultern, schultern, schultern, alsu mer soche
dann och betroffen us. Kunnts jo jetz nit do stonn un dich kapoddlaache üvver die Junge, die
am Blose wore. Dat wor et eetste. 

Dann si' mer en de Weetschaff, ent Säälche, un ich han gesaht: “Oma, ich finge dat ärg
traurig, dat der Opa usgerechent Weihnachte gestorven es.” Säht ming Oma: “Weiß de wat,
Kind. Dinge Opa hät et besher noch jedes Johr geschaff, mer der Hellige Ovend zo verderve.”

